
2020-ci il sentyabrın 27-dən noyabrın 10-dək Azərbaycan  xalqı 
dünya tarixində misli görünməmiş bir zəfərə şahidlik etdi. 

Belə ki, istər yerli, istərsə də xarici hərbi ekspertlər II Qarabağ müharibəsi 
ilə bağlı danışarkən bildirirlər ki, 44 gün ərzində konkret nəticəyə nail ol-
maq, həm hərb, həm də siyasət meydanında qələbə qazanmaq tarixdə 
görünməyən hadisədir. Hər kəsə məlum olduğu kimi, ötən il sentyabrın 27-
də Azərbaycan Ordusu erməni təxribatına cavab olaraq cəbhəboyu əks-
hücum əməliyyatına başladı. Burada müharibənin əks-hücumla başlanma-
sı faktını xüsusilə qeyd etmək lazımdır. Bu, onu göstərir ki, ermənilər öz 
yalanlarına, miflərinə o qədər inanmışdılar ki, hətta yeni ərazilər ələ keçirə 
biləcəklərini də düşünürdülər. Güman edirdilər ki, Azərbaycan 30 il əvvəlki 
Azərbaycandır. Görünür, 2016-ci ildə Aprel döyüşləri və 2020-ci il Tovuz 
hadisələri də düşmənə görk olmamışdı. Bu minvalla cəbhə boyu təxribata 
başlayan ermənilər özlərinə quyu, daha dəqiq desək qəbir qazdılar.

Əlbəttə, sentyabrın 27-də və 
sonrakı günlərdə nələr baş verdiyini 
tarixçilər, ekspertlər deyəcəklər. Lakin 
hadisələrin necə başladığı hər kəsə 
məlumdur. Ümumiyyətlə, 2020-ci il 
Azərbaycan xalqı üçün geridə qalan illərə 
nəzərən, döyüş ab-havası ilə keçirdi. 
Xalqımız meydanlara toplaşaraq Ali Baş 
Komandandan “hücum əmri” gözləyirdi. 
30 ilə yaxın müddət ərzində hər zaman 
danışıqlar prosesini ilkin həll yolu olaraq 
görən, qan tökülməsini istəməyən xalqın 
səbr kasası dolmuşdu. Bütün bunlar 
Ermənistanın hərbi kapitulyasiyası ilə 
nəticələnən II Qarabağ müharibəsinin, 
ümumilikdə, Azərbaycanın zəfər 
yürüşünün ilk addımları idi. 

Əminəm ki, Prezidentimizin 
müharibədən bir müddət əvvəl 
Ermənistanın baş nazirinə ünvanladığı 
“Odla oynamayın, Azərbaycan xalqının 
səbri ilə oynamayın!” xəbərdarlığı hər 
bir azərbaycanlının yaxşı yadındadır. 
Elə o vaxt ölkə başçısı vurğulamışdı 
ki, siz Azərbaycan xalqını tanımırsınız. 
Tanıyacaqınız, amma gec olacaq. Təəssüf 
ki, düşmən öz hərəkəti ilə sübut etdi ki, 
onlar bu illər ərzində Azərbaycan xalqını 
tanımayıb. Biz isə onun xain sifətini 
çoxdan görmüş, ikiüzlü xislətinə bələd 
olmuşduq

Hərbi əməliyyatların ilk günlərindən 
Azərbaycan Ordusunun qarşısında davam 
gətirə bilməyəcəyini başa düşən düşmən 
əsgərləri kütləvi şəkildə fərarilik edir, 
girməyə siçan deşiyi axtarırdılar. Əslində, 
müharibənin ilk günündən gedişat göz 
qabağında idi. Onlar üçün məğlubiyyət, 

nəticədə kapitulyasiya qaçılmaz idi. 
Gün keçdikcə bunu daha yaxşı başa 
düşürdülər.

 Müharibənin davam etdiyi günlərdə 
Prezident İlham Əliyev xarici media 
mənsublarına verdiyi müsahibələrdə 
dəfələrlə Ermənistanı inad etməməyə, 
bizə torpalarımızdan çıxacaqları tarixin 
qrafikini verməyə dəvət edir, bununla da 
hərbi əməliyyatların dayandırılacağını 
söyləyirdi. Lakin Ermənistanın 
siyasi iqtidarı hələ də riyakarlıq edir, 
rüsvayçılığını xalqından gizlətməyə 
çalışırdı. Bu isə günbəgün məğlubiyyətin 
miqyasını böyüdür, daha çox itki 
vermələrinə səbəb olurdu. 

Qəribəsi budur ki, onlar son günə 
qədər məsələnin mahiyyətini qəbul 
etməməkdə israr edirdilər. Noyabrın 
8-də Şuşanın, sonra isə Azərbaycan 
Ordusunun 70-dən çox yaşayış 
məntəqəsini işğaldan azad etməsindən 
sonra Ermənistan məğlubiyyəti rəsmən 
boynuna aldı. Dövlətimizin başçısı 
həmin gün xalqa müraciət edərək bu 
tarixi xəbəri bütün Azərbaycana çatdırdı. 
Prezidentimiz də həyata keçirilən hərbi 
əməliyyatların nəticələrinin ermənilər 
üçün son hədd olduğunu xüsusi 
vurğuladı: “Hesab edirəm ki, bu bəyanatın 
imzalanmasının səbəbi noyabrın 9-da – 
Dövlət Bayrağı Günündə bizim növbəti 
şanlı hərbi qələbəmiz olub. Çünki 
noyabrın 9-da 72 yaşayış məntəqəsini 
Azərbaycan Ordusu işğalçılardan azad 
edib. Şuşanın azad edilməsi, noyabrın 
9-da 72 yaşayış məntəqəsinin azad 
edilməsi və sentyabrın 27-dən bu günə 

qədər 300-ə yaxın yaşayış məntəqəsinin 
azad edilməsi ilə Ermənistan ordusunun 
belini qırmışıq. Paşinyan məcbur olub 
bu bəyanata öz imzasını atır. Amma çox 
miskin, çox acınacaqlı durumda. Mən 
isə böyük fəxarət və sevinc hissi ilə bu 
bəyanata öz imzamı atmışam. Çünki bu 

bəyanat uzun illər davam edən işğala son 
qoyur. Bu bəyanat imkan verir ki, hələ də 
işğal altında olan digər rayonlarımızı – 
Ağdam, Laçın, Kəlbəcər rayonlarını qan 
tökülmədən qaytaraq”.

Dövlət başçımızın dediyi kimi, bu, 
Azərbaycanın növbəti şanlı qələbəsidir. 
Bəyanat Azərbaycan və Rusiya 
prezidentləri və Ermənistan baş naziri 
tərəfindən imzalandı. Bu bəyanat faktiki 
olaraq Ermənistanın kapitulyasiyası idi.

 Xatırladaq ki, bəyanat 9 maddədən 
ibarətdir. Əlbəttə, bu maddələrin hər biri 
Azərbaycanın zəfərinin önəmli tərkib 
hissəsidir. Lakin burada xüsusilə qeyd 
edilməli iki əsas məqam var: Laçın, 
Kəlbəcər və Ağdamın itkisiz azad olunmsı 
və əlbəttə, Zəngəzur dəhlizinin açılması. 
Burada qeyd olunan dəhlizin açılması 
Naxçıvan Muxtar Respublikasının 
Azərbaycanın əsas hissəsi ilə əlaqəsinin 
yaranması deməkdir. Bu da, həmçinin 
kommunikasiyaların, yolların açılması, 
eləcə də türk dünyasının birləşməsi 
deməkdir.  Prezident İlham Əliyev bu 
barədə demişdir: “Burada göstərilir ki, yeni 
nəqliyyat kommunikasiya infrastrukturu 
yaradıla bilər və yaradılmalıdır. Biz 
bunu əlbəttə ki, çox dəstəkləmişik. Deyə 
bilərəm ki, mənim təkidimlə bu bənd 
bu bəyanata salındı. Çünki birbaşa 
Ermənistan–Azərbaycan, Dağlıq Qarabağ 
münaqişəsi ilə bu bəndin əlaqəsi yoxdur. 
Ancaq mənim təkidli tələblərim şadam ki, 
qəbul olundu”.

İmran ƏLİYEV,  
“Xalq qəzeti”

Şamil Ayrım:  Türkiyə və Azərbaycan bütün sahələrdə 
yaxından əməkdaşlıq edən iki dost və qardaş ölkədir 

Milli Məclisin sədri Sahibə Qafarova noyabrın 10-da ölkəmizdə səfərdə 
olan Türkiyə Böyük Millət Məclisinin (TBMM) Azərbaycanla dostluq 
qrupunun rəhbəri Şamil Ayrımın başçılıq etdiyi nümayəndə heyəti ilə 
görüşüb.

Parlamentin Mətbuat və ictimaiyyətlə 
əlaqələr şöbəsindən AZƏRTAC-a bil-
dirilib ki, Milli Məclisin sədri TBMM-in 
nümayəndə heyətinin səfərinin Zəfər 
bayramı günlərinə təsadüf etdiyini deyib. 
Qeyd olunub ki, bu, təkcə Azərbaycanın 
deyil, həm də bütün türk xalqının bayra-
mıdır. Ötən il Prezident, Müzəffər Ali Baş 
Komandan İlham Əliyevin rəhbərliyi ilə 44 
günlük Vətən müharibəsində ölkəmizin 
qazandığı Qələbədə dünya bir daha 
Azərbaycan-Türkiyə qardaşlığının şahidi 
oldu. Bu müharibədə biz başda möhtərəm 
dövlət başçısı Rəcəb Tayyib Ərdoğan 
olmaqla Türkiyə Böyük Millət Məclisinin, 
bütün türk xalqının dəstəyini gördük. 
Dövlət başçısı Rəcəb Tayyib Ərdoğanın 
və TBMM-in sədri Mustafa Şentopun 
Azərbaycanın Milli Məclisindəki çıxışlarını 
və verdikləri siyasi dəstəyi heç zaman 
unutmayacağıq. 

Milli Məclisin sədri diqqətə çatdırıb ki, 
əsası ulu öndər Heydər Əliyev tərəfindən 
qoyulmuş iki ölkənin dostluq və qardaşlıq 

münasibətləri dövlət başçılarımız İlham 
Əliyevin və Rəcəb Tayyib Ərdoğanın şəxsi 
dostluq münasibətləri əsasında özünün ən 
yüksək zirvəsinə çatıb.

İki qardaş ölkənin parlamentlərarası 
münasibətlərindən danışan Sahibə Qafa-
rova Azərbaycan Milli Məclisi ilə Türkiyə 
Böyük Millət Məclisi arasında əlaqələrin 
də yüksək səviyyədə olduğunu vurğulayıb. 
Hər iki ölkənin parlamentlərində fəaliyyət 
göstərən geniştərkibli dostluq qruplarının 
işi təqdirəlayiqdir. 

Qeyd edilib ki, parlamentlərimiz 
arasında qarşılıqlı səfərlərin və görüşlərin 
sayının artırılması olduqca mühümdür. 
Qarşılıqlı təmasların intensivləşməsi 
münasibətlərin daha da dərinləşdirilməsinə 
töhfəsini verəcək.  

Milli Məclisin sədri deputatları-
mızın beynəlxalq təşkilatlarda sıx 
əməkdaşlığından məmnunluğunu bil-
dirib, gələcəkdə bu əməkdaşlığın daha 
da gücləndirilməsinin vacibliyini diqqətə 
çatdırıb. 

Səmimi görüş üçün təşəkkürünü 
bildirən Türkiyə-Azərbaycan 
parlamentlərarası dostluq qrupunun 
rəhbəri Şamil Ayrım Zəfər Günü və Bayraq 
Günü münasibətilə təbriklərini çatdırıb, 
Vətən müharibəsində torpaqlarımızın 
azadlığı uğrunda canlarından keçmiş 
şəhidlərimizə Allahdan rəhmət diləyib. 

Qeyd edib ki, Türkiyə və Azərbaycan 
bu gün bütün sahələrdə yaxından 
əməkdaşlıq edən iki dost və qar-
daş ölkədir. Həm Türkiyədə, həm də 
Azərbaycanda xeyli sayda şirkət uğurla 
fəaliyyət göstərir. İki qardaş ölkə bir-birinin 
iqtisadiyyatına böyük investisiyalar yatırıb. 

Şamil Ayrım Türkiyə-Azərbaycan 
münasibətlərinin gələcəyinin daha da 
parlaq olacağına inamını ifadə edib.Söhbət 
zamanı tərəfləri maraqlandıran digər 
məsələlər ətrafında fikir mübadiləsi aparılıb.

Görüşdə Milli Məclisin Azərbaycan-
Türkiyə parlamentlərarası əlaqələr 
üzrə işçi qrupunun rəhbəri Əhliman 
Əmiraslanov, Milli Məclis Aparatı-
nın rəhbəri Səfa Mirzəyev, Türkiyə-
Azərbaycan parlamentlərarası dostluq 
qrupunun üzvləri  və digər rəsmi şəxslər 
iştirak ediblər.

Azərbaycanın müdafiə naziri MDB Müdafiə Nazirləri 
Şurasının növbəti iclasında iştirak edib

Rusiyada işgüzar səfərdə 
olan Azərbaycan 
Respublikasının müdafiə 

naziri general-polkovnik Zakir 
Həsənov Müstəqil Dövlətlər 
Birliyinə (MDB) üzv ölkələrin 
noyabrın 10-da Moskvada 
keçirilən Müdafiə Nazirləri 
Şurasının növbəti iclasında  
iştirak edib.

Müdafiə Nazirliyinin mətbuat 
xidmətindən bildiriblər ki, əvvəlcə 
MDB iştirakçı-dövlətlərinin müdafiə 
nazirləri Moskvadakı Aleksandr bağın-
da “Naməlum əsgər” abidəsini ziyarət 
edərək önünə çələng və gül dəstələri 
qoyublar. Sonra xatirə fotosu çəkdirilib.

Daha sonra gündəmdə duran 
məsələlər iclasda müzakirə olunub.

AZƏRTAC

Mustafa Şentop:  Azərbaycanın Vətən müharibəsində 
haqlı Zəfərinin coşqusunu paylaşırıq 

Parlamentin Mətbuat 
və ictimaiyyətlə əlaqələr 
şöbəsindən AZƏRTAC-a 
bildirilib ki, Mustafa Şentop 
məktubunda türk milləti adın-
dan və şəxsən öz adından dost 
və qardaş Azərbaycan xalqını 
Zəfər Günü münasibətilə təbrik 
edib.

TBMM sədri iki dövlətin 
münasibətlərinin “bir millət, iki 
dövlət” tezisinə əsaslandığını 
qeyd edərək Azərbaycanın 

Vətən müharibəsində haqlı 
Zəfərinin coşqusunu paylaş-
dıqlarını diqqətə çatdırıb.

Bildirib ki, Prezident İlham 
Əliyevin qətiyyətli liderliyi ilə 
qardaş Azərbaycan 44 gündə 
tarix yazaraq 30 il sürən işğala 

son qoyub. Bu haqlı mübarizə 
nəticəsində 2020-ci il noyab-
rın 8-də hamımız üçün böyük 
önəm kəsb edən Şuşa azad 
edilib, Azərbaycan döyüş 
meydanındakı Zəfərini üçtərəfli 
Bəyanatın imzalanması ilə 

yekunlaşdırıb.
Mustafa Şentop 

Vətən müharibəsində 
şəhidlik zirvəsinə ucalmış 
qəhrəmanlarımızı rəhmət və 
ehtiramla yad edib, dost və 
qardaş Azərbaycan xalqına 
əmin-amanlıq, rifah və Milli 
Məclisin sədrinin şəxsində 
Azərbaycan parlamentinin  
üzvlərinə müvəffəqiyyətlər 
arzulayıb.

“Əziz həmvətənlər! Bu gün ölkəmiz üçün tarixi bir gündür. Bu gün 
Ermənistan–Azərbaycan, Dağlıq Qarabağ münaqişəsinə son qoyulur. Hesab 
edirəm ki, indicə imzalanmış üçtərəfli bəyanat məsələnin həlli istiqamətində 
son nöqtə olacaqdır. Bu bəyanatı Azərbaycan Prezidenti, Rusiya prezidenti 
və Ermənistan baş naziri imzalamışlar”. 2020- ci il noyabrın 10- da Prezi-
dent İlham Əliyevin Azərvbaycan xalqına müraciətində səsləndirdiyi bu şad 
xəbər hər bir soydaşımızı, dünya azərbaycanlılarını  qəlbən sevindirdi. Bu, 
Ermənistanın 30 illik işğalçılıq müharibəsinin sona çatdığını xəbər verirdi. 
Eyni zamanda, Azərbaycanın şanlı Qələbəsinin müjdəsi idi. Həmin gün imza-
lanmış bəyanat Ermənistanın təslim olduğunu rəsmən təsdiqləyən sənəd idi.

İkinci Vətən müharibəsində Ermənistan 
ordusu Azərbaycan Silahlı Qüvvələri 
qarşısnda cəmi 44 gün  tab gətirə bildi. 
Bu müharibə Azərbaycanın tam qələbəsi 
və Ermənistanın kapitulyasiyası ilə 
nəticələndi. Bu dövr ərzində 300-ə yaxın 
kənd, 5 şəhər, 4 qəsəbə, çoxsaylı strateji 
yüksəkliklər azad olundu. Düşmənin əksər 
texnikası məhv edildi, canlı qüvvəsinə cid-
di zərbə vuruldu. Ermənistan ordusu dar-
madağın edildi, atəşkəs ərəfəsində artıq 
vahid komandanlığı olmayan, müqavimət 
qabiliyyətini itirmiş, başıpozuq dəstələri 
xatırlatdı.

Azərbaycan  Şuşa şəhərini, onun ar-
dınca bir gündə 70-dən artıq kəndi, 8 stra-
teji yüksəkliyi azad etməklə, Ermənistanı 
diz çökdürdü və kapitulyasiyaya məcbur 
etdi.  Ermənistanın  30 il davam edən  da-
nışıqlar prosesində  qeyri- konsrtuktivliyi,  
münaqişənin dinc yollarla həllindən boyun 
qaçırması,  qonşu dövlətlərin ərazisi 
hesabına “böyük Ermənistan”  yaratmaq 
iddiasından əl çəkməməsi , necə deyərlər, 
öz başında çatladı.  İşğalçı ölkə bu illər 
ərzində  nail olmaq istədiklərinin heç 
birini əldə edə bilmədi, Dağlıq Qarabağın 
statusunun müəyyən edilməsi məsələsi, o 
cümlədən status- kvo tarixin arxivinə getdi,  
keşmiş Dağlıq Qarabağda yeni erməni 
dövlətinin yaradılması planları  alt-üst 
edildi.

Sentyabrın 27-dən başlanan müharibə 
sonda Azərbaycanın tam qələbəsi 
ilə nəticələndi. Danışıqlar prosesinin 
müxtəlif mərhələlərində müzakirə olunan 
layihələrin  Azərbaycan üçün ən sərfəli 
variantı belə hazırda ölkəmizin əldə etdiyi 
üstünlüklə müqayisə edilə bilməz. Bütün 

bunlar noyabrın 10-da imzalanmış üçtərəfli 
bəyanatda öz əksini tapıb.

Azərbaycan Prezidenti, Ali Baş 
Komandan İlham Əliyevin siyasi iradəsi 
bir daha sübut etdi ki, ölkəmizin  razılığı 
olmadan  keçmiş Dağlıq Qarabağla bağlı 
heç bir qərar qəbul edilə bilməzdi.

Ermənistan kapitulyasiya aktını 
imzaladıqdan sonra ərazisi xeyli böyük 
olan Kəlbəcər, Ağdam və Laçın rayon-
ları şəhid vermədən, qan tökülmədən 
geri qaytarıldı. Məcburi köçkünlərin geri 
qayıtması ilə demoqrafik balans tamamilə 
Azərbaycanın xeyrinə dəyişəcək.  Doğma 
ata- baba torpaqlarından  didərgin sa-
lınmış soydaşlarımızın  əvvəlki  yurd-
larına  qaytarılması bəyanatda da öz 
əksini tapıb. Bəyanatın 7-ci maddəsində 
qeyd edilir: “Daxili məcburi köçkünlər və 
qaçqınlar Dağlıq Qarabağın ərazisinə və 
ətraf rayonlara BMT-nin Qaçqınlar üzrə 
Ali Komissarlığı Ofisinin nəzarəti altında 
geri qayıdır”.

Göründüyü kimi, keçmiş məcburi 
köçkünlər doğma yurdlarına beynəlxalq 
təşkilatların nəzarəti altında qayıdacaq-
lar. Möhtərəm Prezidentimiz Azərbaycan 
xalqına 10 noyabr  tarixli müraciətində 
də bu məsələni diqqətə çatdırdı. Dedi 
ki, son 17 il ərzində köçkünlərlə çoxsay-
lı görüşlərində, onlar üçün yeni evlərin 
təqdimat mərasimlərində  ildən-ilə onların 
ümidlərinin  azaldığını görürdü. Məcburi 
köçkünlər onlara yaradılmış yaxşı şəraitə 
görə təşəkürrülərini bildirsələr də, öz 
yurdlarına qayıtmaq arzusunda olduqlarını  
açıq şəkildə deyirdilər.  Keçmiş məcburi 
köçkünlər üçün Azərbaycanda görülən 
işlər heç bir başqa ölkədə görülmür. 

Dünyanın bir çox ölkələrində köçkünlər 
var, amma bizim  ölkəmizdəki köçkünlərin 
vəziyyəti o biri ölkələrdə yaşayanlarla  
müqayisəedilməz dərəcədə müsbətdir. 
Təbii ki, bütün köçkünlərin əsas arzusu 
doğma torpaqlara qayıtmaqdır. Hər dəfə 
dövlətimizin başçısı ilə keçirilən görüşlərdə 
xahiş edirdilər ki, onları öz yurdları-
na qaytarsınlar. Artıq keçmiş məcburi 
köçkünlərin gözlərindəki nisgilə və həsrətə 
son qoyuldu. Bu müddət ərzində güclü 
iradə, yenilməzlik, dövlətə, dövlətçiliyə və 
ölkə Prezidentinə sədaqət nümayiş etdirən  
keçmiş məcburi köçkünlər doğma ata-ba-
ba yurdlarına qayıdıtmaq ərəfəsindədirlər. 
Dövlət başçımız xalqa müraciətində də bu 
məqamı xüsusi vurğuladı: “Əziz soydaş-
larım, gözünüz aydın olsun, siz qayıdır-
sınız, biz qayıdırıq, Azərbaycan qayıdır! 
Azərbaycan öz ərazi bütövlüyünü bərpa 
edir. Bundan da böyük xoşbəxtlik ola 
bilərmi?!”

Üçtərəfli bəyanata əsasən, 
Ermənistanın öz müqəddəratını təyinetmə 
ilə əlaqədar bütün iddiaları qüvvədən 
düşüb. Bundan sonra  hər şey yalnız 
Azərbaycan Respublikasının ərazi 
bütövlüyü prinsipinə əsasən həll edilir. 
Azərbaycan Prezidenti status-kvo-
nu dəyişdi və artıq  münaqişənin həlli 
şərtlərini Azərbaycan diktə edir.

Dövlətimizin başçısı dəfələrlə bəyan 
etmişdir ki, biz beynəlxalq hüquqa 
hörmətlə yanaşırıq,  beynəlxalq hü-
ququ, ədaləti müdafiə edirik və  BMT 
Təhlükəsizlik Şurasının qətnamələrini 
icra edirik. “Bizim bütün addımlarımız 
beynəlxalq hüququn norma və prinsipləri 
əsasında, əxlaq əsasında görülüb və 
bütün addımlarımız bu istiqamətdə atılıb” 
– deyən möhtərəm Prezidentimiz  intiqa-
mımızın düşməndən, işğalçıdan alındı-
ğını bildirdi. Azərbaycan Ordusu işğalçı, 
quldur Ermənmistan ordusundan fərqli 
olaraq,  mülki vətəndaşlara  atəş açma-
dı: “Düşmənin məskunlaşdığı, gizləndiyi 
şəhərlərdə böyük dağıntılar yoxdur. Çünki 
biz mülki obyektlərə atəş açmamışıq. Bax, 
bizim fərqimiz bundan ibarətdir”.

Bu il yanvarın 11- də Moskvada Rusiya 
Prezidenti Vladimir Putin, Azərbaycan Pre-
zidenti İlham Əliyev və Ermənistanın baş 
naziri Nikol Paşinyan arasında üçtərəfli 
görüş keçirilməsində əsas məqsəd  2020-
ci il noyabrın 10-da  imzalanmış üçtərəfli 
bəyanatın reallaşdırılmasının gedişini, 
mövcud problemlərin aradan qaldırılması-
na və regionda dinc həyatın qaydaya sa-
lınmasına dair sonrakı addımların  birlikdə 
müzakirə olunması idi. 

Moskva  görüşü Vətən müharibəsində 
Azərbaycanın tarixi Zəfəri və Ermənistanın 
hərbi kapitulyasiyasından sonra üç ölkə 
liderinin ilk birbaşa danışıqları idi. Ru-
siya tərəfi üçtərəfli razılaşmalara əməl 
olunmasına görə Azərbaycan tərəfinə 
minnətdarlıq ifadə etmiş, görüşün yekunu 
olaraq bölgədəki vəziyyətin inkişafına dair 
birgə bəyanat imzalanmışdı. Ermənistan 
tərəfi üçtərəfli bəyanatın qarşıya qoyduğu 
vəzifələri icra etməyə məcburdur. 

Hazırda işğaldan azad edilmiş 
ərazilərdə aparılan tikinti və abadlıq, 
“Böyük  Qayıdışa” hazırlıq işləri üçtərəfli 
bəyanatın töhfəsidir. Bu, Azərbaycanın 
sanlı Qələbəsini, Ermənistanın isə 
məğlubiyyətini  təsdiqləyən rəsmi sənəddir.

Mehman İSMAYILOV,  
politoloq

Bu bəyanat bizim şanlı qələbəmizdir. Şadam ki, bu gün bu 
müjdəni Azərbaycan xalqına verirəm. Hesab edirəm ki, bu 
bəyanatın imzalanmasının səbəblərindən biri də dünən qeyd 
etdiyimiz parlaq qələbəmizdir, tarixi qələbəmizdir, Şuşanın 
işğaldan azad edilməsidir, Şuşa Qarabağın tacıdır! Şuşanın 
azad edilməsi həm böyük siyasi, həm böyük strateji, eyni za-
manda, çox böyük mənəvi məna daşıyır. Biz Şuşaya qayıtdıq, 
biz Şuşanı qaytardıq, biz Şuşada yaşayacağıq və işğaldan azad 
edilmiş digər bütün torpaqlarda həyat qaynayacaq. İnsanlar o 
torpaqlara qayıdacaq, orada yaşayacaq, insanlarımızın 30 illik 
həsrətinə son qoyulur.

İlham ƏLİYEV
Azərbaycan Respublikasının Prezidenti

10 noyabr 2020-ci il

Üçtərəfli bəyanat faktiki olaraq 
Ermənistanın məğlubiyyətini  

dünyaya bəyan edən kapitulyasiya aktıdır

Azərbaycanın şanlı Qələbəsini 
rəsmiləşdirən tarixi bəyanat

11 noyabr 2021-ci il, cümə axşamı 11

Türkiyə Böyük Millət Məclisinin (TBMM) sədri Musta-
fa Şentop Zəfər Günü münasibətilə Milli Məclisin sədri 
Sahibə Qafarovaya təbrik məktubu ünvanlayıb. 

